Каръясса да районъясса администрацияяслы колӧ тырвыйӧ збыльмӧдны ставсӧ, медым гражданаӧс аварийнӧй оланін фондысь выльлаӧ овмӧдны

Коми Республикаса Юралысь Вячеслав Гайзер тшӧктіс дінмуса Веськӧдлан котырлы нуӧдны «ликбез» республикалӧн муниципалитетъясса юрнуӧдысьяскӧд, кодъяс торкисны аварийнӧй оланінысь гражданаӧс выльлаӧ овмӧдӧм кузя дінму уджтаслысь медводдза этапсӧ.

Аварийнӧй оланін фондысь гражданаӧс выльлаӧ овмӧдӧм кузя кык республиканскӧй уджтас серти 2013 восянь 2017 воӧдз планируйтсьӧ выльлаӧ овмӧдны 8595 гражданаӧс 784 уна патераа керкаысь, кутшӧмъяс лыддьыссьӧны аварийнӧйӧн 2012 вося тӧвшӧр тӧлысь 1 лунӧдз. Медводдза этап серти выльлаӧ овмӧдӧмаӧсь 157 мортӧс 4 муниципальнӧй юкӧнса аварийнӧй керкаясын 77 олан жырйысь. Коми Республикаса архитектура да стрӧитчӧм министерстволӧн юӧртӧм серти, планӧвӧй кадколастӧ — 2014 вося ӧшым тӧлысь 31 лунӧдз — медводдза этапса мероприятиеяссӧ помӧдз нуӧдасны Коми Республикаса 17 муниципальнӧй юкӧнысь сӧмын 3: Воркута, Сосногорск да Кулӧмдін район. Ӧнія кад вылӧ графиксьыс кольччӧны 2 тӧлыссянь 4 тӧлысьӧдз.

  Коми Республикаса Юралысьлӧн пресс-служба вайӧдіс Вячеслав Гайзерлӧн выступлениеса стенограммаысь юкӧн, мыйӧн сійӧ кывкӧрталіс республикаса Веськӧдлан котырлӧн талунъя заседание вылын тайӧ юалӧмсӧ:

«Медшӧр помкасӧ, мый вӧсна ті эн вермӧй пӧртны олӧмӧ уджтаслысь медводдза этапсӧ, позьӧ шуны ӧти фразаӧн, кутшӧмӧс талун шуисны нин, эзджык колана ногӧн. «44 оланпасыс сэтшӧм абу бур, мый ми во джын эг вермӧй гӧгӧрвоны, кыдзи секторлысь стрӧитчӧм вылӧ заказъяс нуӧдан уджсӧ лӧсьӧдны». Гашкӧ, сідзкӧ абу оланпасыс лёк, а удж котыртӧмыс некутшӧм, кор тӧлысьясӧн колӧ корсьны оланпас збыльмӧдан механизмъяс? Уджъёртъяс, ті онӧ-ӧ сорлалӧй, кӧні телега, а кӧні вӧв? Лыдпасъясыс, кутшӧмъясӧс талун висьталісны, нӧшта ӧтчыдысь эскӧдӧны, мый уджтаслӧн медводдза этапсӧ абу збыльмӧдӧма сы вӧсна, мый абу колана ногӧн уджсӧ котыртӧма. Шыӧдча сійӧ юрнуӧдысьяс дорӧ, кодъяс висьталісны нин мӧд этап серти кольччӧм йылысь. Гӧгӧрвоӧдӧмъяс сы йылысь, мый мыйкӧ абу сідз оланпасъясын, водзӧ видлавны ог кутӧй. 

Тіян киподувса уджалысьяс кӧ оз вермыны вӧчны на водзӧ урчитӧм кӧсйысьӧмъяссӧ — колӧ вӧтлыны татшӧм уджалысьяссӧ. Йӧзыдлы дзик веськодь, мый помка вӧсна найӧ оз вермыны босьтны оланін. Ті мый, бӧрас кутанныд баксыны на водзын? Кыдзи ті кутанныд гӧгӧрвоӧдны йӧзыслы, мыйла, кор эм ставыс — и сьӧм, и отсӧг — а оланін абу», - висьталіс Веськӧдлан котырлӧн заседание дырйи Вячеслав Гайзер.

«Висьталӧй, коді муниципалитетса юралысьяс пиысь кӧсйысьліс да эскӧдіс, мый 2015 вося тӧвшӧр тӧлысь 1 лун вылӧ збыльмӧдас шӧракостса бӧртасъяссӧ?» - юаліс Коми Республикаса Юралысь Архитектура, стрӧитчӧм да коммунальнӧй овмӧсса министр Валерий Кучеринлысь.

- Сыктывдін.

- Олег Амвросиевич, мыйын помкаыс? [Олег Лажанёв, «Сыктывдін» МР МЮ администрацияса юрнуӧдысь- Пасйӧд]

- Кор миянлысь юасисны Минархса специалистъяс, ме веськыда видзӧді та вылӧ да висьтавлі, мый помӧдз вайӧдам медводдза этапсӧ рака тӧлысь пом кежлӧ  [2015 вося — Пасйӧд].
- Ті кӧсъянныд висьтавны, мый архитектураса министр ӧні ылӧдчӧ? Сідзкӧ, ті сылы  энӧ кӧсйысьлӧй, мый тӧвшӧр тӧлысь 1 лун вылӧ сдайтанныд коланасӧ, а сійӧ висьталіс, мый сетлінныд. Тайӧ подув вылын ми кырымалім кӧсйысьӧмъяс Москва водзын. Коді тіян пиысь ылӧдлӧ Веськӧдлан котырсӧ?

- Ме ог шу, мый кодкӧ ылӧдчӧ...

- Но, а кыдзи вермӧ лоны: либӧ ті ылӧдчанныд, либӧ сійӧ. Детскӧй сад али мый? Ме быд лыдпасысь, кодӧс босьта ас вылӧ, кывкута и йӧз водзын, и Москва водзын. Некодлы пӧрйӧга отчётыд оз ков. Колӧ уджавны да збыль вылӧ сетны квадратнӧй метръяс. Онӧ вермӧй? Сёысь нин висьтавлы, мый колӧ вӧчны! Коді нӧшта кӧсйысьліс?

- Печора.

- Виктор Александрович? [Виктор Николаев - «Печора» МР МЮ администрацияса юрнуӧдысь — Пасйӧд].
- Миян эм на позянлун збыльмӧдны ассьыным кӧсйысьӧмъяснымӧс.

- Кыдзи гӧгӧрвоны «эм на позянлун збыльмӧдны»? Сылы век колӧ лоны.

- Кӧсйысьӧмъяссӧ ми босьтлім застройщикъяскӧд ӧтув налӧн кӧсйысьӧмъясӧн. Но татчӧ локтӧдз ме ветлі стройплощадка вылас и ме куті майшасьны.

- И кыдзи ті кутанныд корны застройщиксянь збыльмӧдны кӧсйысьӧмъяссӧ, нӧшта и сійӧ, мый колис кык вежонысь этшаджык кад, кутанныд нуӧдны ӧчереднӧй сӧвещаниеяс? Ті верманныд тайӧс вӧчны кӧть быд лун, кӧть кыкысь лун — сійӧ кутас тіянӧс эскӧдны, мый уджалысьяс лыдсӧ содтас. Ті збыль вылас мый верманныд вӧчны, медым ставыс тайӧ пӧртсяс олӧмӧ? Босьтанныд бейсбольнӧй бита, коранныд инӧд видзысь, вот органъясӧс?

- Ми сёрнитчим, мый во помӧдз прокуратуракӧд ӧтув быд лун кутам видзӧдны удж нуӧдӧм бӧрся.

- А прокуратураыслӧн эм помкаыс, медым видзӧдны тайӧ морт бӧрсяыс?

- Абу, дерт...

- Сідзкӧ, мый тайӧ сетас?!

- Позяс, гашкӧ, повзьӧдны сійӧс...

- Ті тӧданныд тайӧ поговоркасӧ: тӧдан кӧ — вӧч, он кӧ — эн сюйсьы?

- Тӧда...

- Сідзкӧ, кодлы колӧ татшӧм уджыс? Став верстьӧ йӧз бура тӧдӧны, административнӧй ресурсӧн позьӧ и колӧ вӧдитчыны сэк, кор эмӧсь могъяс, кутшӧмъясӧс пуктӧма республикаса олысьяс водзын да странаса Веськӧдлан котыр водзын. И ресурсыс тайӧ эм. И абу сы могысь, медым «повзьӧдлыны» бизнессӧ, а контрактъяс серти воӧдчыны кӧсйысьӧмъясӧдз. А татшӧм гӧгӧрвоӧмыс кӧ абу, нуӧдӧй ликбез сійӧ органъяскӧд, кодъясӧс пыртінныд тайӧ уджас. Ӧтчыдысь и век кежлӧ. А то кывзы дзонь час сы йылысь, кыдзи муниципалитетъяс уджалӧны застройщикъяскӧд, сідзи эг и гӧгӧрво, кыдзи ті тшӧктанныд налы уджавны. Да некыдзи! Сідзи найӧ и уджалӧны тіянлы. Такӧданныд найӧс да ветлӧдланныд на бӧрся, ныр чышкаланныд, сы вӧсна и оз мун некутшӧм удж.

Дзик мӧд пример, кутшӧмӧс вайӧдіс Мылдін районса юрнуӧдысь [Илья Сидорин - «Мылдін» МР МЮ администрацияса юрнуӧдысь — Пасйӧд]. Колӧ вӧлі уджавны чеченскӧй компаниякӧд — петісны Чечняса Веськӧдлан котыр вылӧ. Вӧрзис уджыс? Вӧрзис. Быд торъя случайын эм позянлун, кыдзи петкӧдчыны компания водзын, мед кӧть найӧ и мӧд карысь.  Ті збыль вылас нинӧм энӧ вӧчӧй, мый вӧлі позьӧ. Сёрнитчан кад помасис», - пасйис видзӧдлассӧ Коми Республикаса Юралысь.

Вячеслав Гайзер сідзжӧ тшӧктіс котыртны удж стрӧитчан керкаяслысь качество видзӧдӧм кузя, сы лыдын объектъяс серти, кутшӧмъясӧс вӧлі сдайтӧма нин водзынджык тайӧ уджтас серти.

«Оланінлысь проектнӧй документация да став колана нормаяс серти лӧсялӧмсӧ кутам видзӧдны зэв чорыда. Качество вӧсна кутанныд кывкутны застройщикъяскӧд ӧтув», - кывкӧрталіс Коми Республикаса Юралысь.
